
MECHANISMS FOR IMPLEMENTATION OF STATE POLICY REGARDING YOUTH 

Annotation 

In this article, the author analyzed the mechanisms of implementing the state policy on youth. Any activity is based on certain 

institutional foundations. State policy on youth also consists of several components. Youth policy as an integral part of state social 

policy is a set of interactions between state structures, non-governmental and public organizations, and youth groups. Implementation 

of the youth policy is a combination of legal, economic and social functions of the state and forms a whole mechanism. 

МЕХАНИЗМЫ РЕАЛИЗАЦИИ ГОСУДАРСТВЕННОЙ ПОЛИТИКИ В ОТНОШЕНИИ МОЛОДЕЖИ 

Аннотация 

В данной статье автор проанализировал механизмы реализации государственной политики в отношении молодежи. Любая 

деятельность базируется на определенных институциональных основах. Государственная политика в отношении молодежи 

также состоит из нескольких компонентов. Молодежная политика как составная часть государственной социальной 

политики представляет собой совокупность взаимодействий между государственными структурами, неправительственными 

и общественными организациями, молодежными группами. Реализация молодежной политики представляет собой 

совокупность правовых, экономических и социальных функций государства и образует целый механизм. 

Ключевые слова: Молодежь, молодежная политика, Государственная политика в отношении молодежи, механизм, 

государство, политика. 

 

YOSHLARGA OID DAVLAT SIYOSATINI AMALGA OSHIRISH MEXANIZMLARI 

Annotatsiya 

Muallif ushbu maqolada yoshlarga oid davlat siyosatini amalga oshirish mexanizmlarini tahlil qilgan. Har qanday faoliyat yo‗nalishi 

ma‘lum institutsional asoslarga tayanadi. Yoshlarga oid davlat siyosati ham qator tarkibiy qismlardan iborat. Yoshlarga oid siyosat 

davlat ijtimoiy siyosatining ajralmas qismi sifatida davlat tuzilmalari, nodavlat va jamoat tashkilotlari, yoshlar guruhlari o‗rtasidagi 

o‗zaro munosabatlar majmuidir. Yoshlarga oid siyosatni amalga oshirish davlatning huquqiy, iqtisodiy va ijtimoiy funksiyalarining 

yig‗indisi bo‗lib, yaxlit mexanizmni tashkil etadi. 

Kalit so‘zlar: Yoshlar, yoshlar siyosati, yoshlarga oid davlat siyosati, mexanizm, davlat, siyosat. 

 

Kirish. Yoshlarga oid davlat siyosatining mexanizmi davlat boshqaruvi va mahalliy davlat hokimiyati organlari, nodavlat 

notijorat tashkilotlari hamda ularning umumiy faoliyat yoʻnalishlari majmuidan iborat. Umumiy maʼnoda ushbu jarayon qonun 

hujjatlari va ijtimoiy normalarga muvofiq mamlakat yoshlarini qoʻllab-quvvatlash va rivojlantirishda oʻzaro hamkorlik qiladigan 

tashkilotlar faoliyati yigʻindisidir. 

Yoshlarga oid davlat siyosati mexanizmi yoshlarning ijtimoiy ahamiyatga ega manfaatlarini ifoda etish va amalga oshirishda 

yoshlar, yoshlar birlashmalarining davlat hokimiyati va boshqaruvi organlari, mahalliy oʻzini oʻzi boshqarish organlari bilan oʻzaro 

hamkorligini taʼminlaydi. 

Yoshlarga oid davlat siyosatini ishlab chiqish va amalga oshirishda davlat hokimiyati va boshqaruvi organlari, mahalliy 

davlat hokimiyati organlari, yoshlar va boshqa jamoat birlashmalari ishtirok etishi, ularning oʻzaro hamkorligi ushbu jarayonda 

oʻziga xos mexanizmni tashkil etadi. 

Yoshlarga oid davlat siyosati mexanizmi yoshlarning, yoshlar birlashmalarining davlat hokimiyati va boshqaruvi organlari, 

mahalliy oʻzini oʻzi boshqarish organlari bilan ijtimoiy munosabatlarni ifodalash va amalga oshirishda oʻzaro hamkorligini 

taʼminlaydi. 

Mavzuga oid adabiyotlar tahlili. Yoshlarga oid davlat siyosati mexanizmlarini tadqiq etgan siyosatshunos olim 

O.S.Sherbinaning fikriga koʻra, yoshlarga oid davlat siyosati mexanizmlari tuzilmasida nisbatan mustaqil davlat va jamoat sektorlari 

tasniflanadi. Ular davlat va nodavlat, jamoat unsurlari faoliyatining tabiati, mazmuni, shakllari va usullariga koʻra bir-biridan 

farqlanadi, shuningdek uchta funksional quyi tizimlar bilan bogʻlangan: institutsional, kommunikativ va tartibga soluvchi[5]. 

Yana bir siyosatshunos olim A.V.Titarenko yoshlarga oid davlat siyosatini amalga oshirish mexanizmlarini ishlash prinsipiga 

koʻra demokratik, maʼmuriy va aralash[4] kabi tiplarga ajratadi. 

Tadqiqot metodologiyasi. Hozirgi kunda dunyo olimlari orasida yoshlarga oid davlat siyosati masalasini tadqiq etish 

dolzarb mavzulardan biriga aylangan. Ushbu mavzu doirasida olimlarning bir qator o‗ziga xos qarashlari mavjud bo‗lib, har biri 

o‗ziga xos xarakterga ega. Yoshlarga oid davlat siyosatini o‗rgangan rus siyosatshunos olimi M.M.Bariyevning fikriga koʻra, 

yoshlarga oid davlat siyosatini amalga oshirish mexanizmlarida quyidagilar ajralib turadi: yoshlarni qoʻllab-quvvatlashning maqsadli 

dasturlarini oʻz ichiga olgan «dastur» mexanizmi; statistik va sotsiologik maʼlumotlar bazalarini boshqarish, shuningdek, axborot-

maʼrifiy tadbirlarni amalga oshirish uchun moʻljallangan «axborot» mexanizmi; yoshlarga oid davlat siyosatini tarkibiy boshqarishni 

amalga oshiruvchi «tashkiliy» mexanizm; yoshlarga oid davlat siyosatining meʼyoriy-uslubiy asoslarini ishlab chiquvchi «siyosiy» 

mexanizm; yoshlarga oid davlat siyosatini moliyalashtirish tizimini tashkil etuvchi «iqtisodiy» mexanizm[6]. 

Ushbu mexanizmlar yaxlit holatda yoshlarga oid davlat siyosatini amalga oshirish uchun tayanch vazifasini bajaradi hamda 

biri ikkinchisini taqozo etadi. Har bir mexanizm oʻz oʻrnida, keraklicha ishlaganda yoshlarga oid davlat siyosatining jamiyat hayotida 

amaliy ifodasini koʻrish mumkin boʻladi. 

Yoshlarga oid davlat siyosati yoshlarning ijodiy salohiyatini roʻyobga chiqarish va mustaqil hayotga muvaffaqiyatli kirishish 

maqsadida qonun chiqaruvchi va ijro etuvchi hokimiyat organlari faoliyatining oʻziga xos yoʻnalishlaridan biridir[7] hamda uni 

amalga oshiruvchi quyidagi 3 ta yoʻnalishlarni shartli ravishda ajratib koʻrsatish mumkin. 

Bular: 

I. Qonunchilik va meʼyoriy hujjatlar - yoshlarga oid siyosatni amalga oshirish va uni tartibga solishning huquqiy asoslarini 

shakllantirishdan iborat; 

II. Alohida subyektlar faoliyati: yoshlar, yoshlar tuzilmalari, siyosiy partiyalar, davlat muassasalari, diniy tashkilotlar va 

boshqalar - yoshlarga oid siyosatni amalga oshiruvchi institutlar oʻrtasidagi oʻzaro hamkorlik tizimini qamrab oladi; 

III. Yoshlar tuzilmalarining davlat hokimiyati institutlari bilan oʻzaro hamkorligi – yoshlarga oid davlat siyosatini amalga 

oshirishda kommunikativ vazifani bajaradi. 

Tahlil va natijalar. Yevropa davlatlarida yoshlar siyosatining uchta tipologiyasi ishlab chiqilgan. Bular vazirlik modeli; 

agentlik modeli hamda aralash model[8]. 

Vazirlik modelida vazirliklar mahalliy va mintaqaviy boshqaruv tizimlarining vertikal va gorizontal integratsiyasiga masʼul 

boʻlgan milliy davlat organlaridir. Bu model Fransiya va Germaniya kabi yuqori darajada markazlashgan hukumat tizimlariga ega 

boʻlgan barcha mamlakatlarda uchraydi. 

Ispaniyaga xos boʻlgan agentliklar modeli qirollik mamlakatida katta avtonomiyaga ega boʻlganligi sababli, yoshlarga 

nisbatan turli mahalliy va mintaqaviy vakolatlarni muvofiqlashtirish uchun masʼul boʻlgan organlardir. 

Aralash modelda yoshlar sohasidagi institutsional vakolatlar turli vazirliklar oʻrtasida taqsimlanadi, ular oʻz navbatida 

agentliklar tomonidan ham qoʻllab-quvvatlanadi. Bu kabi modellarni Portugaliya, Buyuk Britaniya kabi mamlakatlar siyosiy 

boshqaruv shaklida koʻrish mumkin. 

Yevropaning Oʻrta yer dengizi boʻylab joylashgan Italiya, Gretsiya, Portugaliya va Ispaniya kabi mamlakatlarida davlat va 

yoshlar oʻrtasidagi munosabatlar «Oʻrta yer dengizi modeli» nomini olgan boʻlib, ularda yoshlar siyosatining markazlashtirilgan 

tipini koʻrish mumkin. 

2020-yil holatiga koʻra, Markaziy Osiyoning toʻrtta davlati Qozogʻiston, Qirgʻiziston, Tojikiston va Oʻzbekistonning 

umumiy aholisi soni 68,46 million kishini tashkil etgan boʻlsa, ulardan 16,55 million nafarini yoki 24,1 foizini yoshlar tashkil 

etadi[10]. Ushbu demografik holat Markaziy Osiyo mamlakatlari uchun yuqori potensial boʻlib, yoshlar masalasi ushbu davlatlar 

uchun qanchalik dolzarb ekanligini anglatadi. 

Oʻzbekiston Respublikasida yoshlarga oid davlat siyosati mexanizmlari oʻzining vujudga kelish va rivojlanish tarixiga ega. 

Mustaqillikka erishish arafasida, xususan XX asr 80-yillari oxiridan boshlab sobiq Ittifoq va uning tarkibidagi respublikalarda ham 

yoshlar siyosati tushunchasi shakllana boshlagan. Sobiq SSSRda siyosiy amaliyot va fanda «yoshlar siyosati» tushunchasi faqat kech 

sotsializm davrida paydo boʻlgan. Hatto aytish mumkinki, «jamiyatning yoshlarga oid siyosati» tushunchalarining siyosiy leksikonga 

kiritilishiga maʼlum qarshiliklar boʻlgan. «Yoshlarga oid davlat siyosati» katta ehtimol bilan, bu yoshlar muammolarini aholining 

boshqa guruhlari hisobiga va koʻpincha ularning zarariga hal qilish usuli sifatida yoshlar siyosati haqidagi notoʻgʻri tushuncha bilan 

izohlanishi mumkin. Yigirmanchi asrning 90-yillarida yoshlarga oid davlat siyosatini oʻziga xos ortiqchalik deb bilgan ayrim davlat 

arboblarining bayonotlari adolatli ilmiy tanqidga uchragani bejiz emas[9]. «Yoshlar siyosati» atamasi bevosita 1991-yil 16-aprelda 

qabul qilingan «SSSRda yoshlarga oid davlat siyosatining umumiy asoslari toʻgʻrisida»gi 2114-1-sonli Qonunida keltirilgan. Ushbu 

qonun loyihasi SSSR Oliy Kengashi Yoshlar instituti qoshidagi Ilmiy-tadqiqot markazi tomonidan ishlab chiqilgan. Yoshlar siyosati 

masalasida sobiq Ittifoqda huquqiy asos qabul qilingan boʻlishiga qaramay, Ittifoqning parchalanishi natijasida ushbu normalar 

ijtimoiy hayotda oʻz ifodasini topmagan. 

Mamlakatni ijtimoiy-iqtisodiy rivojlantirishdagi oʻzgarishlar tizimli yangilanishni, yoshlarga oid davlat siyosatining 

vazifalari va mexanizmlarini ishlab chiqishni taqozo etadi. Oʻzbekiston Respublikasida 1991-yil 31-avgustda mamlakat mustaqilligi 

eʼlon qilingandan soʻng mamlakatning muhim ijtimoiy siyosatidagi yetakchi tarmoq sifatida yoshlar siyosati masalasini eʼtirof etish 

oʻrinli. Ushbu holatni mustaqillikning dastlabki kunlarida qabul qilingan «Oʻzbekiston Respublikasida yoshlarda oid davlat 

siyosatining asoslari toʻgʻrisida»gi Qonunning qabul qilinganligi bilan izohlanadi. Ushbu qonun qabul qilinish natijasida yoshlarga 

oid siyosatni bevosita tartibga soluvchi qonunchilik bazasi shakllangan. Ushbu qonun 2016-yilga qadar amalda boʻlib, sohaga doir 

huquqiy masalalarni tartibga solgan. 2016-yil 

14-sentabr sanasida jamiyat hayotining barcha jabhalarini modernizatsiya qilishning ustuvor yoʻnalishlaridan kelib chiqib, 

mamlakatda yoshlarga oid siyosatning yangi shakl va mexanizmlarini belgilab beradigan «Yoshlarga oid davlat siyosati 

toʻgʻrisida»gi OʻRQ-406-sonli Oʻzbekiston Respublikasining Qonuni qabul qilingan. 

1-jadval. 

№ Qonun nomi Tartib raqami Qabul qilingan sana 

1 Bola huquqlarining kafolatlari toʻgʻrisida OʻRQ-139-son 07.01.2008 

2 Voyaga yetmaganlar oʻrtasida nazoratsizlik va 

huquqbuzarliklarning profilaktikasi toʻgʻrisida 

OʻRQ-263-son 29.09.2010 

3 Vasiylik va homiylik toʻgʻrisida OʻRQ-364-son 02.01.2014 

4 Jismoniy tarbiya va sport toʻgʻrisida OʻRQ-394-son 04.09.2015 

5 Oʻzbekiston Respublikasi yoshlari kunini belgilash toʻgʻrisida OʻRQ-437-son 25.08.2017 

6 «Kelajak bunyodkori» medalini taʼsis etish toʻgʻrisida OʻRQ-451-son 28.12.2017 

7 Ta‘lim toʻgʻrisida OʻRQ-637-son 23.09.2020 

8 Yoshlar bilan ishlash tizimi takomillashtirilishi munosabati bilan 

Oʻzbekiston Respublikasining ayrim qonun hujjatlariga 

qoʻshimchalar kiritish toʻgʻrisida 

OʻRQ-747-son 25.01.2022 

Oʻzbekiston Respublikasida qabul qilingan sohaga oid qonunlar, Prezident farmon va qarorlari, Vazirlar Mahkamasining 

qarorlari, davlat dasturlari va boshqa normativ-huquqiy hujjatlar yoshlarga oid davlat siyosatiga doir huquqiy asoslarni qabul qilish 

va amaliyotga joriy etish bosqichini oʻz ichiga qamrab oladi. Bu jarayon 1991-yildan boshlangan boʻlib, normativ-huquqiy 

hujjatlarning takomillashtirilishi bilan hozirgi kunga qadar davom etib kelmoqda hamda yoshlarga oid davlat siyosati 

mexanizmlarining huquqiy asoslari tizimini tashkil etadi. (1-jadvalga qarang). 

Har qanday faoliyat turi maʼlum bir institutsional tuzilmalarga asoslanadi. Yoshlarga oid davlat siyosati ham amalga oshirish 

shakli va tamoyillariga koʻra bir qator davlat va nodavlat institutsional muassasalari faoliyatiga bogʻliq. Yoshlarga oid davlat siyosati 

mexanizmining tuzilishini tahlil qilish shuni koʻrsatadiki, uni tashkil etishda yagona yondashuvlar mavjud emas. Mamlakatning 

milliy davlat tuzilishidan kelib chiqib, bir necha davlat tashkilotlari yoshlarga oid davlat siyosatini amalga oshirish bilan 

shugʻullanishi mumkin. 



Oʻzbekiston Respublikasida mustaqillik eʼlon qilingach ushbu sohada tegishli faoliyat yoʻnalishlari boʻyicha bir necha 

vazirliklar faoliyat yuritgan. Bular Oliy va oʻrta maxsus taʼlim vazirligi, Xalq taʼlimi vazirligi, Jismoniy tarbiya va sport vazirligi, 

Mehnat va aholini ijtimoiy muhofaza qilish vazirligi, Mudofaa vazirligi, Ichki ishlar vazirligi, Sogʻliqni saqlash vazirligi va 

boshqalardir. 

Shuningdek nodavlat notijorat tashkilotlari faoliyati ham yoʻlga qoʻyilgan boʻlib, ulardan eng yirigi «Kamolot» yoshlar 

ijtimoiy harakati hisoblanadi. Ushbu harakat 2001-yilda bir guruh tashabbuskorlar tomonidan 1996-yilda taʼsis etilgan «Kamolot» 

yoshlar fondi oʻrnida tashkil qilingan. Ushbu harakat mamlakatdagi 5,5 mln yoshlarni birlashtirgan yirik nodavlat notijorat tashkiloti 

sifatida 

2017-yilga qadar oʻz faoliyatini olib bordi. 

2017-yil 30-iyun sanasida «Kamolot» yoshlar ijtimoiy harakatining IV Qurultoyida mamlakat Prezidenti Sh.Mirziyoyev 

ishtirok etib, ushbu tashkilot negizida yangi tuzilma, «Yoshlar ittifoqi»ni tuzish taklifini bildirdi. Prezidentning tegishli farmoni 

qabul qilinib, «Yoshlar ittifoqi» nodavlat notijorat tashkiloti faoliyati yoʻlga qoʻyildi. Ushbu tuzilma oʻz faoliyati orqali respublikada 

yoshlarga oid davlat siyosatining amalga oshirilishida davlat organlari, nodavlat notijorat tashkilotlari va fuqarolik jamiyatining 

boshqa institutlari bilan samarali hamkorlikni taʼminlovchi, «Yoshlar — kelajak bunyodkori» shiori ostida professional faoliyatni 

amalga oshirish[2] vazifasini bajardi. 

Oʻzbekistonda yoshlarga oid davlat siyosatini yangi bosqichga olib chiqish, yoshlar sohasidagi muammolarga samarali 

yechimlar ishlab chiqish, vakolatli organlar faoliyatini samarali tashkil etish va muvofiqlashtirish maqsadida 2020-yil 30-iyundagi 

mamlakat Prezidentining tegishli farmoniga asosan «Yoshlar ishlari agentligi» tashkil etildi. Davlat tashkiloti sifatida ushbu tuzilma 

yoshlar bilan bogʻliq soha va yoʻnalishlarda yagona davlat siyosati, strategik yoʻnalishlar va davlat dasturlarini ishlab chiqish hamda 

amalga oshirish[3] bilan shugʻullanishi belgilandi. Shuningdek, Oʻzbekiston Respublikasi Yoshlar ishlari agentligi yoshlarga oid 

davlat siyosati sohasidagi maxsus vakolatli davlat boshqaruvi organi hamdir. 

Yangi Oʻzbekistonni barpo etishning muhim sharti hisoblangan samarali faoliyat yurituvchi boshqaruv tizimini shakllantirish 

boʻyicha keng koʻlamli maʼmuriy islohotlar amalga oshirilishi natijasida bir qator davlat tashkilotlari faoliyati tugatildi, funksiya va 

vazifalari boshqa tuzilmalar tarkibiga oʻtkazildi. Oʻtkazilgan maʼmuriy islohotlar natijasida 2023-yil 1-yanvardan boshlab yoshlarga 

oid davlat siyosati sohasidagi maxsus vakolatli davlat boshqaruvi organi hisoblangan Yoshlar ishlari agentligi yangi tuzilgan 

«Yoshlar siyosati va sport vazirligi» tarkibiga kiritildi. 

Oʻzbekiston Respublikasida 2023-yil 1-yanvar holatiga koʻra, Oʻzbekiston Respublikasi Vazirlar Mahkamasi, Yoshlar 

siyosati va sport vazirligi, Yoshlar ishlari agentligi (maxsus vakolatli davlat organi), Kambagʻallikni qisqartirish va bandlik vazirligi, 

Oliy taʼlim, fan va innovatsiyalar vazirligi, Maktabgacha va maktab taʼlimi vazirligi, Adliya vazirligi, Madaniyat va turizm vazirligi, 

Mudofaa vazirligi, Sogʻliqni saqlash vazirligi, Ichki ishlar vazirligi, Oʻzbekiston Respublikasi Prokuraturasi yoshlarga oid davlat 

siyosatini amalga oshiruvchi subyektlar hisoblanadi. 

Oʻzbekiston Respublikasida faoliyat yuritayotgan yoshlarga oid davlat siyosatining subyektlari sanalgan davlat va nodavlat 

tashkilotlari yoshlarga oid davlat siyosati mexanizmlarining institutsional koʻrinishlari hisoblanadi. 

Xulosa va takliflar. Yuqoridagilardan kelib chiqib, Oʻzbekiston Respublikasida yoshlarga oid davlat siyosatining 

shakllanish va rivojlanishida bir necha asosiy bosqichlarni ajratish mumkin: 

- yoshlarga oid davlat siyosatiga doir huquqiy asoslarni qabul qilish bosqichi (1991-2016); 

- yoshlarga oid davlat siyosatini institutsionallashtirish bosqichi (2001-2020); 

- yoshlarga oid davlat siyosatini barqaror amalga oshirish bosqichi (2016-yildan hozirgacha); 

- yoshlarga oid davlat siyosatini amalga oshirish uchun muqobil loyihalarni amalga oshirish bosqichi (2016-yildan 

hozirgacha). 

Bizning fikrimizcha, yoshlarga oid davlat siyosati alohida bir tizimlashtirilgan boshqaruv shakliga ega boʻlib, yuqoridan 

quyiga hamda quyidan yuqoriga yoʻnaltirilgan gorizontal va vertikal xususiyatga ega. Shuningdek, yoshlarga oid davlat siyosati 

respublika, mintaqaviy, mahalliy hamda oʻzini oʻzi boshqarish organlaridagi boshqaruv tuzilmasiga asoslangan. 

Yoshlarga oid davlat siyosati oʻziga xos murakkab dinamik tizim boʻlib, unda tizimning har bir boʻgʻini faoliyati asosiy 

maqsadga – shaxsning erkin rivojlanishi uchun shart-sharoit yaratishga, jamiyat yosh aʼzolarining individual moyilligi va 

qobiliyatlarini ochib berishga, shuningdek, yosh avlodni ijtimoiy ahamiyatga ega rollarni bajarishga tayyorlashi kerak. Yoshlarga oid 

siyosatning asosiy yoʻnalishlari, maqsad va vazifalarini shakllantirish va amalga oshirishda jamiyat taraqqiyoti hozirgi bosqichining 

barcha xususiyatlarini hisobga olish zarur. 

